
Heimspressan tengdist vefmyndavélum Mílu

Eftirsóttasta heimasíða landsins

Heimasíða Mílu náði þeim árangri að verða mest heimsótta heimasíða 
landsins í apríl þegar heimsóknir á síðuna fóru yfir milljón eina vikuna. 
Frá því að vefmyndavélar Mílu fóru í loftið hefur heimasíðan verið á 
toppnum. Vinsældir vefmyndavélanna hafa verið gríðarlegar og hafa 
heimsóknir á síðuna verið frá nær öllum löndum heimsins þar sem 
fylgst hefur verið með gosinu í Eyjafjallajökli. Þegar gosinu lauk voru 
heimsóknir á síðuna komnar yfir 8,6 milljónir og flettingar orðnar 
23 milljónir. Mílu hefur borist mikið af tölvupósti frá einstaklingum 
um allan heim, þar sem þeir lýsa yfir ánægju með að þeim skuli gert 
kleift að fylgjast með gosinu í beinni útsendingu. Slíkt hefur ekki verið 
mögulegt fyrr. 

Við upphaf eldgossins á Fimmvörðuhálsi setti Míla upp vefmynda-
vélar á svæðinu þar sem hægt var að fylgjast með framvindu 
gossins í beinni útsendingu. Myndavélar voru settar upp á Hvolsvelli, 
Þórólfsfelli og Fimmvörðuhálsi, aðeins tveimur kílómetrum frá gos-
stöðinni sjálfri. Útsendingar frá myndavélunum hafa verið ótrúlega 
vinsælar bæði hér heima og ekki síst erlendis og höfðu margar 
stærstu fréttastöðvar heims samband við Mílu og óskuðu eftir leyfi 
til að nota myndir frá vélum Mílu til að sýna á fréttasíðum sínum. 
Áhugi erlendra fréttamiðla á gosinu hefur verið mjög mikill enda voru 
áhrif gossins gífurleg um alla Evrópu. Míla mun hér eftir geta boðið 
viðskiptavinum sínum að setja upp vefmyndavélar á völdum stöðum. 

Lífæð samskipta

Fréttabréf Mílu

Samstarf við HSÍ

Míla og HSÍ skrifuðu nýlega undir samstarfssamning um að Míla verði 
einn af aðalstyrktaraðilum kvennalandsliðs Íslands í handbolta.  Míla 
hefur lagt áherslu á að styrkja afreksíþróttir frá stofnun fyrirtækisins 
og hefur nú tekið stefnuna á HSÍ og kvennaboltann. „Að mínu 
mati er gríðarlega mikilvægt að fyrirtæki haldi áfram stuðningi 
við íþróttahreyfinguna í landinu, þrátt fyrir breytta tíma,“ segir 
Eva Magnúsdóttir, forstöðumaður Sölu hjá Mílu. Kvennalandslið 
HSÍ hefur unnið mikil afrek undanfarna mánuði og eru stelpurnar 
nú búnar að tryggja sér sæti á lokakeppni EM sem verður haldin í 
desember á þessu ári.

Frá undirskrift samnings. Júlíus Jónasson, Eva Magnúsdóttir og Árni Þór Árnason.

Inspired by Iceland

Markaðsátak ríkisstjórnarinnar, Inspired by Iceland, fór af stað í 
síðasta mánuði. Markmið átaksins er að vekja athygli á landinu og 
laða hingað erlenda ferðamenn og aðstoða þannig ferðaþjónustuna 
í landinu, enda hefur mikið verið um afbókanir og lítið um nýpantanir 
í kjölfar eldgossins. Stór þáttur í markaðsátakinu er vefmyndavélar 
og var leitað til Mílu vegna þeirrar sérkunnáttu í uppsetningu og 
rekstri slíkra myndavéla sem Míla hefur aflað sér. 

Fimmvörðuháls, ljósmynd Íris Stefánsdóttir


